
IJAMBO RY’IBANZE

Ibihe byo kwibaza.

 Ubwanditsi 

Umwaka urashyize kandi imyaka irashyize.  Cyari igihe cyo gucinya akadiho tugashimira Imana yo ikiduhagaritse. Tukanareka kwikunda, ahubwo tukanasabira abo Rurema yahamagaye. Ari abazize urw’ikirago cyangwa abazize abandi. 

Tureke kuba intazirikana. Tuzirikane abo imashini FPR yahitanye, twibuke kandi tuzirikane inkomere z’iryo shyano ry’imashini. Tuzirikane imfungwa, abatotezwa, abaheze hanze, abaniganwe ijambo, ndetse n’abandi bose baba Abanyarwanda baba abanyamahanga banyotewe n'amahoro mu Rwanda.

Twicare twibaze impamvu abasaza n’abakambwe batacyishingikiriza akabando ngo bacinye akadiho bifurize abakiri bato kugera aho bageze! Si urwango. Ahubwo se abo bato bo bari he? Bamwe babyinnye intsinzi birekuye none Sida ibageze aho ifundi igera imvuzo. Abandi bashyiriye muri Congo. Bamwe baheze hanze, abesnhi baraborera mu munyururu.

Abo bakambwe se barifuriza abakiri bato kugera aho bageze barabaha ikihe cyizere mu Rwanda rushya? Nta masambu bakigira ngo bazayabarage ko umugabane n’umurage gakondo, FPR byose yarabikusanije aka ya siha rusahuzi.

Ku basore n’inkumi yenda bo bacinya akadiho ndetse n’imishyayayo ku babizi banabonye ababibatoza. Ariko nabo baribaza bati tugacinyire mu ruhe Rwanda? Baregera abasaza, nabo bati “Bana bacu, ntitubabajwe n’uko twe tugiye, ahubwo se tubasize he?.”

Igihe kirageze niba kitari no kurenga ngo abakecuru n’abasaza bicare bibaze niba intsinzi ikwiye kubyinwa, bagafatanya n’urubyaro ndeste bakazayibaraga, ari iyi FPR iririmba yazanye amacakubiri mu Rwanda, ikazana amarira n’imiborogo. Ikabiba inzika, igatoza ihohotera n’ihora, ikabiba urwangano mu baturanyi.

Abasore n’inkumi bibaze niba inzira ikwiye ari iya humiriza nkuyobore, ceceka ntagusya, emera ibyanjye niba wanze; “hitamo imara ipfa, hunga cyangwa uhambwe”.

Twese twongere twibaze. Ko iminsi ishyira indi igataha, harya turagana he? Turagana aho imashini FPR itwerekeza? Mu irimbi, mu bitaro, mu buroko, mu buhungiro, mu kwangana, kunenana, gusebanya, kwanga abaturanyi, gusahura iby’abandi, kubeshya, kunyereza umutungo wa rubanda?

Twibaze niba ikibereye u Rwanda ari uguhorana ingabo zishinze inkokora ku nkiko zose? Twibaze niba ishema ry’u Rwanda ari ukwishishanya aho ariho hose? Twongere twibaze niba isura y’u Rwanda rw’ubu ariyo dukwiye twese kwambara no gukomeraho?

Banyarwanda namwe bakunzi b’u Rwanda, imyaka ntikatuzanire ubusaza n’ubusore gusa, ahubwo ituzanire n’ibitekerezo bishya kandi byubaka. Dutekereze ko niba u Rwanda ruzazamurwa n’amaboko y’abana barwo, ko atagombye gucibwa, guhezwa ishyanga cyangwa ngo aboherwe i mugongo. Nti twagombye kuba aka Kagame ureba kure gusa, akabona u Rwanda nka Chicago kandi yugarijwe na Mayibobo; inzara ibica bigacika, amacakubiri yarahawe intebe, abagombye kumufasha kubaka Chicago bakaba bamuhunga ijoro n’umunsi. Ndetse hari n’abavuga bati n’iyo Chicago siyo ngombwa, ahubwo Kagame n‘ature tugabane, kandi atuze duturane.

Umwaka mushya muhire banyarwanda mwese mukunda urwababyaye,

Umwaka mushya muhire Bambari b’Inzira Ndende,

Umwaka mushya muhire Basangirangendo, 

Umwaka mushya muhire Bacunguzi mwese.
Muhorane Ubutwari.

POLITIKI

     Mpatsibihugu: Moteri y’imashini-bantu ku butegetsi.
Karasanyi Clement

Iyo ushubije amaso inyuma gato ukareba kamere y’abategetsi bagiye bashyirwa ku butegetsi n’ibihugu by’ibihangange hano muri Afurika, uribaza uti “ Ibyo bihugu bipfa iki n’abantu bakora nk’imashini kandi ari abantu?”

Urugero rwa hafi ni urw’uwahoze ari Perezida wa Ouganda Marchal Idi Amini Dada. Abakurikiye amateka ye bemeza ko yabanje kuba umusirikari usanzwe mu ngabo z’Abongereza ubwo icyo gihugu cyari kigikoronije Ubugande. Akaba yarakoraga umurimo w’ubutetsi kubera ko yari afite ingufu nyinshi. Abongereza rero bajya kugenda bamuhembye ipeti rya Liyetona. Uko yageze ku butegetsi n’icyo yabukoresheje, kugeza ubwo abamufashije bamujugunye mu buhungiro, byo  ngo uko byagenze ibara umupfu.

Uretse Idi Amini Dada rero, hari undi umeze nkawe dufite hano iwacu mu Rwanda, Kagame ka Rutagambwa.

Hari imbyino ijya itambuka kuri Radiyo Rwanda, batera bavuga izina ry’umuntu nyuma bakikiriza bavuga ngo ni «  Amanihura ya Rugamba ». Ubu rero, iyo  mbyino iyo ijyemo, tuyibyina ngo «  Kagame se muramuzi ? Ni amahano yagwiriye u Rwanda. Arasya we! Agakomeretsa.

Uyu mugabo Paul Kagame abenshi dutangiye gukeka amababa mu mibereho ye bwite, cyane ko iyo yitegura gufata ibyemezo bikaze agira igihe cyo kuburira, tukaba dukeka ko aba yagiye hahandi bita isi ya kabiri (deuxieme monde);  hamwe bavuga ko abazima bahurira n’abazimu. Kera twaramubwirwaga, rimwe tuti ni isebanya. Ariko noneho ubanza ahubwo twe twari twaranze kubyemera twarisebyaga.

Twaramubwiwe kenshi, ariko ngo amagambo aryoha asubiwemo. Ibigwi bya Paul Kagame, si ukuryohera amatwi bidutera kubisubiramo, ahubwo n’uko ikibi kivugwa kiriho, cyararangiye, cyangwa se kizaza kugira ngo hafatwe ingamba zo ku cyirinda no kukirwanya.

Nk’uko tubisoma mu gitabo cyanditswe na bwana Musabyimana Gaspard, mu rurimi rw’igifaransa, cyitwa” La Vraie nature  du FPR/APR de l’Ouganda au Rwanda”, Paris, L’Harmattan, 2003, pp 60-67. Nta cyiza cyava kuri Paul Kagame, ndetse twibaza n’impamvu hari ibihugu by’ibihangange bikimurambarayeho. Icyo gitabo kiramuvuga by’imvaho, kiramuva mu mizi kikagera ku mutwe. Ibye ni birebire ariko ibyo twagarukaho ni ibi bikurikira:

- Ubugome bwe si ubuhemberano kuko akomoka mu Bega bamwe bamariye Abanyiginya ku Rucunshu. Akaba umwisengeneza wa Kanjogera kuri sekuru Kampayana.

- Ubuhemu bwe si ubwa none. Yangiye Umwami Kigeli V Ndahindurwa kugaruka mu Rwanda  kandi ari mu bamureze kandi bamufashije akiri muto ;

- Kuba afata abize akabita injiji bifite imvano. Yiyizi ko amenshi yize ari ane arenga ku y’ibanze. Ndetse mu bwiherero bamwita “ senior four”;

- Kuva acyiga amashuri abanza yari azwiho cyane gushyinyagura, kubyinira abandi ku mubyimba, kugira inzika yo guhora. Ngo ni naho bahereye bamwita Kagome.

- Imyifatire itagira ikinyabupfura imuranga kugeza n’ubu, nabyo si impanuka zamugwiriye; kuko kuva aho yirukaniwe mu ishuri, yabaye umwana wo mu muhanda    (mayibobo; Enfant de la rue cyangwa street kid). Ngira ngo murabona umusaruro wazatangwa n’abana nkabo tumenyereye hano i Kigali, umunsi basimbuye Kagame ku butegetsi.

- Gukunda ifaranga, kuririgisa, gukorana n’abakora ubucuruzi bita mafia, nabyo arabimenyereye. Akimara kwirukanwa, yacuruje utunyobwa dukaranze, amagi, aba umuvunjayi, ndetse anazobera mu gucuruza amashiringi y’amagande y’amahimbano hagati ya Kampala na Nairobi muri Kenya. Banki y’ingande yitwa Uganda Commercial Bank LTD (UCB) ayambuye amashilingi miliyoni 24,49.

- Kuva aho Rwigema Fred babanye mu bwana amwibukiye akamutumaho ngo amusange mu ishyamba aho barwanyaga ubutegetsi bwa Uganda bayobowe na Kaguta Yoweli Museveni, Kagame yaranzwe no kuba Bakonjariva, guhorana umushiha no kutabona neza. Byatumye Rwigema amuhunza imikebano yo ku rugamba, amusabira kuba maneko.

- Ubugome no kuba ntampuhwe yabihereye kera. Kuva yashyingwa DMI y’i Bugande Museveni akimara gufata ubutegetsi, yakomeje kugaragaza ubuhanga mu kwica urubozo no gushyinyagura. Uburyo yakoreshaga na n’ubu butarava mu mitwe y’Abagande ni nko kwambika umuntu umufuka ukoze muri plasitiki, nyuma akicwa no kubura umwuka, kunigisha umugozi, gufatisha amashyanyarazi ku gitsina kugeza umuntu ataye ubwenge, agapfa cyangwa akahakura ibisare bikomeye; guhambirira amaguru n’amaboko inyuma mu mugongo kugeza umuntu yishwe no guturika mu gatuza. Ubwo buryo bwose ni byo  Abagande bita mu rurimi rwabo Akandooya.

- Kagame uwo ntiyemera kugirwa inama cyangwa kuvuguruzwa. Ngicyo icyatumye Intare batinya Kayitare arasirwa n’izamarere zatumwe na Kagame mu murima w’icyayi cya Ngondore

- Kagame ntajya ahisha imigambi mibisha ye; cyane ko iyo ayivuga abamwumva bavuga ngo arivugira kuko nta muntu muzima wabitekereza. Nyamara burya acurira yagiyemo. Aha twibuke ko yabivuze bwacya bikaba : Muri 1995 ari ku Kibuye yaravuze ati «  Ziriya mbwa ziri muri Zaire zagiye ziriye abantu zikabanika ku musozi.  Na hariya ziri nazisanga yo ; mbere gato y’Ukwakira 1996, yabwiye Abanyarwanda ati nzababwira ijambo ku bunani bwa 1997, kuko yateganyaga kuzaba yarangije ikibazo burundu. Ibyabaye murabizi. Ubwo yari muri Mitingi i Nyamirambo yaravuze ati «  ukoresheje agafuniko gato cyangwa akayiko gato, ushobora kuvoma amazi yuzuye ingunguru ukayamara.

- Ubwo yari i Byumba yaravuze ati abibwira ko bejeje ibigori mfite imashini zo kubisya, bwarakeye arabasya ba Cyiza n’abandi. Yewe ibye nta wabivuga ngo abirangize kuko ni ikivume.

Nguwo rero Kagame ka Rutagambwa rwa Kampayana ka Cyigenza….. akaba umwega wo  kwa Makara (Muziwabega).  Nguwo, uwo ibihugu by’ibihangange byahisemo ngo acunde Abanyarwanda anabacungira inyungu zabo.  Nguwo Kagame ureba kure akabona inyuma y’imyaka makumyabiri. Nguwo Kagame wigize umurokozi w’Abarokotse. Ngiyo intwari idatinya kuvusha amaraso dutezeho amizero y’u Rwanda rw’ejo. Nguwo Mzee-Kijana  wanga ikaramu yandika ukuri, agakunda iyandika urupfu no gukomereka. Nguwo uwazanye iterambere n’imiyoborere myiza.  Ese Banyarwanda, twamusaba iki kindi  cyiza atagira kandi atigeze? Babwiye urushishi ngo rutere impundu narwo ruti mubanze murebe umusaya ziravamo.

Muhaguruke dufatane urunana tumusabe kwegura.  Niyanga kandi ubutwari si ubutirano. Agapfa kaburiwe ni impongo

UMUTEKANO

Murabe maso mwajwemo

Kagabo Venuste
Nk’uko tubisoma mu nyandiko-mvugo y’inama yabereye muri Village Urugwiro tariki ya 6 Gashyantare 2004, ihuje abashinzwe umutekano, iperereza, ibyinjira n’ibisohoka, na bya bishyitsi ntanyeganyezwa bya FPR aribyo :           Gen. Kayumba Nyamwasa,  Col. Rose Kabuye, Gen. Mjr. James Kabarebe, Col. Gacinya, Gen de Brig. Ibingira Fred, Dr. Habyarimana J. Baptiste, Dr. Charles Muligande, MR Martin Ngoga, Col. Jacques Nziza, Major Butera Vianney, Mr. Tom Ndahiro, Mr. Céléstin N.Senkoko, Col. Patrice   Karegeya, Cpt. Murangira, Mr Nsengimana Joseph, Dr.Vincent Biruta, Mr. Xavier Ngarambe, Mr. Frank Mugambage, Gen. Brig.  Charles Muhire, Gen.  Brig. Karoli Kayonga, na Gen.de Brig. César Kayizari. 
Iyo migambi mibisha ikaba ikubiye  mucyo bise “ Master Plan” mu rurimi rw’icyongereza, biragaragara ko uwo mugambi ugeze kure ushyirwa mu bikorwa.

Rwarakabije yarabacyuye ba Murenzi, Bizimungu Seraphin, Munyanganizi, n’abandi. FDLR yarayihindanganyije iyicamo uduce iyigira uburemo, inongeraho kuyishyirisha ku lisiti y’abaterabwoba ku isi. 

Abahagarariye uwo mugambi hirya no hino ku isi ubu bashinze ibirindiro barasya batambaye. Biganje cyane i Burayi no muri Amerika y’amajyaruguru. 
Muri Afurika ho ahenshi uwo mugambi washinzwe ba Ambasaderi bose, ariko hakaba hari ibihugu cyangwa uduce twa Afurika  byitabiwe cyane kurusha ibindi.

Utwo duce ni Afurika y’iburasirazuba (cyane muri Kenya), Afurika y’uburengerazuba n’iyo hagati (Congo Brazaville, Gabon, Togo, Benin, na Cote d’Ivoire).

Afurika y’amajyepfo ikaba yitabiwe cyane muri iyi minsi (Zambie, Zimbabwe, Malawi, Afurika Y’Epfo). Hakaba noneho n’ibihugu bihana imbibi n’u Rwanda.  

Muri buri karere dore uko biteye. Muri Afurika y’iburasirazuba cyane muri Kenya : Kuva bivugana Sendashonga na Lizinde, hakanakorwa igikorwa cyiswe mu gifaransa    «  Operation NAKI » bivuga «  Operation Nairobi-Kigali », ariyo yafatiwemo abantu benshi bari muri Kenya. Biragaragara ko icyo gihugu DMI ya Kagame yakigize nk’aho ariyo igenzuramo ibiro bishyinzwe ibyinjira n’ibisohoka ndetse n’iperereza. Nguko uko umutwe w’ababyinnyi witwaga Hoza group wasenywe, ba Major Sukisa, Capiteni Muragijimana n’abandi bibonye mu ngando i Mutobo bavuye i Nairobi.

Mu karere k’Afurika y’iburengerazuba : yibasiwe cyane kubera ko politiki yabo isa n’ibegereza Ubufaransa cyane, kuva muri 1994, abahoze ku butegetsi bwa Habyarimana benshi bashatse guhungira muri ibyo bihugu. Muribuka ko benshi muri bo bahafatiwe abandi bakicirwayo. Muri ako gace rero ubu harajagatayo insoresore za DMI zagiyeyo zitwaje ngo zigiye kwiga.

Muri Afurika y’amajyepfo muri bya bihugu bigize SADC, hibasiwe ibihugu bicumbikiye impunzi z’abanyarwanda. Indiri ya DMI ikaba muri Afurika y’epfo. Abenshi bakaba bajyayo bitwaje ngo kujya gushaka ubuzima. Inzira zikoreshwa zikaba Uburundi-Tanzaniya-Malawi-Mozambiki- Afurika y’Epfo cyangwa Uburundi-Tanzaniya-Zambiya-Zimbabwe-Afurika y’Epfo.

Mu bihugu bidukikije: Congo yo ntivugwa dore ko DMI iri no mu bashinzwe kurinda abategetsi. Bamwe mu bakora ako kazi biga hano i Kigali muri KIST, abandi ngabo muri UKL ku Gisenyi. I Bugande ho ni kwa Nigireyo. Tanzaniya yo ntabwo igiteye ubwoba cyane kubera ko nta cyitwa impunzi y’umuhutu ikibayo, cyangwa yanatinyuka kuhakorera ibikorwa bya politiki, kuko bo iyo bagufashe ni ako kanya ukaba wibonye Rusumo.

Kuva noneho aho Inkeragutabara n’Imboneza zimenyekaniye, uwo mugambi: “Master Plan” wongewemo abandi benshi, kuko FPR ishaka kurimbura burundu kandi rimwe, icyitwa opposition cyose. None rero murabe maso. Nk’uko Ntamuturano akunda kubivuga muri ya mbyino ye ngo        ” uwagutsinze ntaho yagiye, aho uzazira hose tuzabonana”, n’ubu intero ni “uwabaseye ntaho yagiye aho uzajya hose tuzabonana.” Abishe Sendashonga, Lizinde, n’abandi …. ntaho bagiye. Abahitanye Madame Regine Uwamariya mu Bubiligi ngabo birengeje bwana Uwilingiyimana Juvenal, kandi baracyariyo. Abivuganye bwana Musabe ntaho bagiye. Abibye Madame Ntamabyariro Agnes muri Zambia baracyidegembya. Mwibuke n’abandi barashwe za Malawi na Mozambiki.

Murabe maso agapfa kaburiwe ni impongo.

UBUTABERA 
Kagame : Yaratabye, aratabara, arataba, arataburura, none agiye gutamara

Kagina Paul


Uwiyita kuba umurokozi w’Abanyarwanda n’abakozi be ibyabo byasubiwemo.  Paul Kagame ukuriye FPR, ubu bivugwa ko ari we mwicanyi mukuru ukidegembya ku isi. Nta nahamwe avugwa ibigwi bitarimo kugarika ingogo.

Yategetse APR abanje gutaba intwari Gisa Fred Rwigyema, amugeretseho Bayingana na Bunyenyezi. Aba yimanye intumbi mu ntoki atyo. Yatabye intare batinya Kayitare mu cyayi cya Ngondore bitera intimba n’intugunda mu z’amarere.

Yahereye Byumba arataba, n’utatse atakamba ati nyabuna ndarengana ati n’inyange zirapfa nkanswe ibyiyoni. Abanyabyumba arataba ategura aho azatera itabi.

Nyuma ati ngiye gutabara abanyarwanda bicwa. Yarabatabye abatindaho ikiraro arambuka yifatira ubutegetsi.  Abarokotse aho bavugiye bati burya ni wowe twazize, ati sinarinshinzwe ubutabazi. Natabye bake ntabara benshi.

Nk’aho izo ntumbi zose zitamumaze intimba, atera intambwe atera abaturanyi, arasara arasizora, asya atambaye, arataba aratabataba, none ubu arataburura ngo batazabimenya.

Ibyo byose abikora yibwiraga ko ntawabibonaga. Uko kwibeshya yabiterwaga nuko yabonaga bene abatabwa baramuteze yombi, bamutegera amaboko; akibwira ngo ni ibitambambuga. Abo nibo bambariye kumutamaza.

Baramutamaza ba Abdul Joshua Ruzibiza, Pierre Pean, Louis de Bruguiere, Charles Onana ndetse n’abandi benshi. 

Bwiyemeje kandi kumutamaza no kumutega imigozi ngo afatwe agezwe imbere y’inkiko, ubutabera bw’igihugu cya Espagne.

Ubwo bucamanza bw’igihugu cya Espagne buritegura gutangaza vuba impapuro mpuzamahanga zo guhagarika no gufatira ibyegera bya Kagame. Uri ku isonga akaba James Kabarebe. Burya rero ngo ukubise imbwa aba ashaka shebuja kandi ngo imbeba irya umuhini yototera isuka. Nta Kabarebe nta Kagame.

Abo ba KaKaKaKa…. Bose (Kagame, Kabila, Kabarebe, Kayonga, Kayumba, Karenzi, Karegeya,), nibo bakandamije kandi bakanda abaturage n’abaturanyi. Bose bararegwa urupfu rw’abantu barenga miliyoni zirindwi kuva 1990 kugeza 2004. By’umuwihariko bararegwa urupfu rw’Abihayimana b’Aba Esipanyole icyenda baguye mu Rwanda.

Forum mpuzamahanga iharanira ukuri n’ubutabera mu karere k’ibiyaga bigari by ‘Afrika; ikaba  ihuriwemo n’inzobere mu kwitangira uburenganzira bwa Kiremwamuntu nka Adolfo Perez Esquivol, umunya Argentine kandida ku gihembo cy’amahoro cyitiriwe Nobeli,  Cynthia McKinney, umwe mu bagize Kongere ya Amerika kandi wigeze koherezwa muri Congo na Perezida Clincton kugirana imishyikirano na Kabila Laurent Desire ku ifata ry’ubutegetsi bwe; imiryango y’abishwe, imigi itatu yo muri Espagne, ndetse n’indi miryango myinshi iharanira uburenganzira bw’ikiremwamuntu; ku ya 22 Gashyantare 2005, iyo Forum yatanze ikirego irega bwana Kabarebe n’abandi ba ofisiye 9 b’u Rwanda urupfu rw’Aba Espagnoles icyenda baguye mu Rwanda.

Umuvugizi w’iyo Forum bwana Jordi Palou Loverdos akaba na Avocat, aragira ati: “Mu myaka ine twamaze dukora anketi, twirinze gushingira ku magambo gusa (theorie), twashatse ibimenyetso, abatangabuhamya ndetse n’inyandiko bibahamya”. Ati ubu dufite abahamya 41 b’Abatutsi n’Abahutu kandi bazi neza abishe abo Ba Espagnoles, Abanyarwanda n’Abakongomani. Dufite kandi n’abahamya                         b’abanyamahanga bazi neza ibyabaye kandi babikozeho ubushakashatsi buhagije.

Abibumbiye muri iyo Forum bakomeza bagira bati Paul Kagame n’abazungu b’ababeshyi bamushigikiye, bafite ubwoba bwo kugaragara. Ariko igihe kirageze ngo amanyanga yose yakozwe muri kariya kaga k’abaturage agaragare, maze Kagame n’agatsiko ke kamukikije bakanirwe urubakwiye. Ni abicanyi n’abasahuzi. Bishe abantu kandi bateza umutekano muke mu karere k’ibiyaga bigari.

Ahaaa ! Kagame n’agatsiko ke se ko bamenyereye kwita abantu ngo ni abasazi, abana batagira aho babarizwa, ibyitso by’Abafaransa n’Interahamwe, bariya bo se mama bazabita  iki ? Tubitege amaso.


        UBUKUNGU N’IMIBEREHO Y’ABATURAGE.
Dutegereje itegeko ryo kunenana.
Mukantwari Victoria.
Ni akumiro ! Dutangira tubyita urwenya no gutebya ngo ntibishoboka; nyamara FPR ntiyasamira ubusa. Iyo itaturutseho umuriro w’itanura, iduhunda amacandwe yuzuye urwikekwe, kwishishyanya n’urwangano.

Ku mugoroba w’iya 16 Ukuboza 2005, ubwo twumvaga Radiyo BBC Kirundi-Kinyarwanda, twatangajwe no kumva umunyamabanga wa Leta ushinzwe indwara z’ibyorezo muri Minisiteri y’Ubuzima, avuga ngo kugira ngo bazashobore kurwanya indwara zimwe na zimwe, barateganya gushyiraho itegeko rikuraho kuramukanya!

Ese mama, Ebola yaba yatugezemo ko ariyo babuzanya gukoranaho? SIDA se yaba yatangiye kwandurira mu kuramukanya? Ibinyoro n’ubushita se byagarutse? Twemera ko igituntu gishobora kwandurira mu mwuka no mu macandwe. Ntawe uhakana ko gusangirira ku muheha umwe cyangwa igikombe kimwe bishobora kugikwirakwiza. Ibyo kandi kubyigisha abaturage ntibigombera itegeko rityaye, nako inkoni. 

Ikindi twibajije, ko itegeko rishyirirwaho bose no gukurikizwa, hazashyirwaho polisi yo gufata abaramukanya? Abashakanye bo se bazaryubahiriza bate? Ababyeyi se ntabwo bazongera koza, gusiga no guha abana ibere? Ariko ahari yenda ubwo mu cyerekezo 2020, FPR izaba yaratuboneye imashini zisimbura ababyeyi kuri uwo murimo.

Iyo migambi ya FPR yaba ihishe iki? Iradutegurira u Rwanda rwiza aho buri wese azaba yambaye uturindantoki (gants), uturindamunwa n’amazuru ndetse n’udukingirizo? Ibyo ko aribyo byarinda buri wese niyo yagira impanuka zo kwegera undi. 

Sinzi niba Abanyarwanda bumva neza uko iryo tegeko ryo kutaramukanya riteye ubwoba. Ni ukuvuga ngo niba kunkoraho byanyanduza, ubwo ibyo wakozeho byose ngomba kubyirinda ngo nta ndura. Nujya ku isoko, icyo uzakoraho cyose ugomba kukijyana kugira ngo hatagira uwo wanduza. Muri Taxis tugomba kwambara imyenda ihishe umubiri wose. Buri wese azaba afite uburenganzira bwo guheza uwo ashaka yitwaje ko yanga ko amwegera ngo atamwanduza indwara.

Abaturebera murashishoze, FPR irategura itegeko ryo kunenana. Twebwe abaturage tumenyereye kwakira ibije byose; byaba byiza cyangwa bibi, none se FPR nidukura ku muco wo kuramukanya turasigarana iki?

Ndaburira abo twita intumwa za Rubanda cyangwa intumva rubanda za FPR, zimenyereye kumira ibyo zikanjiwe. Umunsi zatoye iryo tegeko, zizahabwa akato arizo. Erega ntimugire ngo ni ubwoba, abategetsi bacu tubaziho guhubuka cyane, ejo mwazabona ijuru rituguye hejuru.

Abayobozi nibamenye ko umuti wa mbere wo kwirinda indwara z’ibyorezo ari isuku muri byose, imirire myiza. Ubwo bukungu buhora buririmbwa se kuki butagera ku baturage ngo barye neza, bature heza kandi barye neza? Gukemuza ibibazo itegeko nta kindi bigaragaza uretse kwanga abo utegeka. Baca umugani kandi ngi “Akebo kajya iwa mugarura, Gira so yiturwa indi”
ABATWANDIKIYE

Dukumbure

Inyandiko dukesha Bayihorere JMV uba Yaounde muri Cameroun.

Kubera ibihe bibi Abanyarwanda twanyuzemo, hari uwahita avuga ati « Nkumbure se nkumbure iki? » Nkumbure u Rwanda? Ndurimo, sinigeze nduhunga, igihe mbishakiye ndarusura. Hari n ‘uwavuga ati njye nararuzinutswe. Ntacyo ngiramo cyantera gukumbura. Hari n’uvuga ati ese none nkumbure ngire nte ? Ntahe se njye kuvugisha ukuri muri gacaca ?

Buri wese rero burya, aho yaba ari hose ndetse n’ibyamubayeho byose, yakumbura. Yego ntawe ukumbura ikibi, ariko kandi no kwibuka burya ni ugukumbura.

Ni nde se uvuga ko atakumbura u Rwanda? Uri mu gihugu utakumbura wa mugenderano wageraga iwabo kandi ugahora uharuye ? Kuki atakumbura kunywa akagwa n’ikigage hakurya y’umugezi, ngo akanywe agahage atahe zibika avuga iyo zaraye cyangwa yirahira isuka yamugabiye ibigega ? Kuki atakumbura u Rwanda rutagira ibituro ahantu hose ? Kuki se atakumbura amahoro ?  Kuki atakumbura igitoki, ikijumba, ikirayi cyangwa imboga byo mu nsi y’urugo, atakibona kubera ko yashizwe mu mudugudu aho atakibona n’aho amena imyanda ngo nibiba ngombwa azahatere uruyuzi ? Yabuzwa n’iki gukumbura Muhazi ikirobwa na buri wese, none ubu akaba atakiyoga yisanzuye ? Ngo akumbure Gishwati yazize ubuhubutsi bwa FPR ? Ngo akumbure Zahabu yo muri Nyungwe na ka gatabi byari bimutunze ?

Uri hanze kuki adakumbura n’ubwo yaba arusura buri munsi ? Kandi nabwo arusura arukumbuye. Undi wese kuki adakumbura ka gasozi yazamukaga, wa mucyamo yanyuraga ajya gusenga, kuvoma, ku isoko, ku ishuri, gusenya, guhinga, no gusura abavandimwe? Kuki atakumbura aho yahuraga inka, ihene, intama n’ibindi? Kuki atakumbura wa muvumu, umuko, umusebeya, umusave, umugeshi n’ibindi; byari mu isambu sekuru yaraze se, se akamuhamo umugabane ko umurage? Kuki atakumbura “gakondo “

Kuki atakumbura Kivu, Burera, Ruhondo, Muhazi, Cyohoha, Murayi, Gashora, Rweru ndetse n’ibindi? Kuki atakumbura Nyabarongo, Mwogo, Mbirurume, Mukungwa, Akanyaru, Sebeya, Coko, Akamiranzovu, n’iyindi?

Kuki atakumbura ubwiza bw’u Rwanda?

XXXXXXXXXXXXXXXXXXXX

